
ABSTRAK 

Penempatan semula penduduk merupakan salah satu program yang dilaksanakan 

untuk memajukan kawasan luar bandar di kebanyakan dunia. Di Malaysia terdapat 

beberapa program penempatan semula penduduk yang dilaksanakan seperti 

FELDA, Rancangan Pengumpulan Orang Asli dan Penempatan Semula Empangan 

Bakun telah memberikan impak kepada penduduk yang terlibat. Selaras dengan 

trend global pada masa kini yang menekankan kepada pembangunan mampan, 

terdapat keperluan untuk menilai impak pelaksanaan sesebuah program 

penempatan semula penduduk. Justeru itu, kajian ini bertujuan untuk menilai 

implikasi GRID kepada aset penghidupan peserta. Terdapat tiga objektif telah 

digariskan iaitu mengenal pasti aktiviti sosioekonomi peserta sebelum dan selepas 

pelaksanaan GRID, menganalisis impak GRID kepada aset penghidupan peserta 

dan mencadangkan langkah untuk memperkasa aset penghidupan peserta. 

Seterusnya, pendekatan kajian kuantitatif dan kualitatif telah digunakan dengan 

data dicerap menggunakan borang soal selidik, temu bual, dan pemerhatian. 

Seramai 103 orang responden telah terlibat yang terdiri daripada ketua keluarga 

dan mempunyai pengalaman hidup di kampung asal dan GRID. Selanjutnya, data 

kuantitatif dianalisis menggunakan kaedah analisis deskriptif dengan data 

dipersembahan dalam bentuk frekuensi, min dan graf. Manakala, data kualitatif 

dianalisis menggunakan kaedah analisis naratif. Hasil kajian mendapati setelah 

peserta berpindah ke GRID aktiviti bukan pertanian menjadi aktivti yang semakin 

penting dan aktviti pertanian tetap menjadi aktiviti utama mereka di kedua-dua 

kawasan. Seterusnya, impak positif yang ketara ialah impak kepada aset fizikal 

seperti penyediaan kemudahan infrastruktur yang konsisten dan impak kepada aset 

manusia seperti peningkatan taraf pendidikan golongan muda. Selain itu, program 

GRID telah mendatangkan impak negatif kepada aset semula jadi seperti 

kehilangan akses sumber hutan dan pemilikan tanah. Secara keseluruhannya, 

penggunaan Sustainable Livelihood Approach (SLA) untuk mengenal pasti impak 

penempatan semula telah membantu untuk melihat impak GRID terhadap aset 

p�nghidupan peserta secara menyeluruh. 

ABSTRACT 

GANA RESEmEMENT AND INTEGRATED DEVELOPMENT {GRID} 

PROGRAM: IMPLICATIONS TO PARTICIPANTS LIVEUHOOD ASSET 

The resettlement of the population is one of the programs implemented to develop 

the rural area in most of the world In Malaysia, several resettlement programs 

have implemented such as FELDA, Orang Asli Gathering Plan, and the resettlement 

of Bakun Dam has given impact to the affected population. In line with the current 

global that emphasizes sustainable development, there is a need to evaluate the 

impact of the implementation of a resettlement program. Therefore, this study 

aimed to evaluate the implications of the GRID program to the partidpant's 

livelihood assets. To achieve the purpose of the study, three objectives have been 

outlined, first to identifying the socio-economic activities of the participants before 

and after the implementation of GRID, analyzing the impact of GRID on the 

partidpant livelihood asset and proposing the measure to strengthen partidpant 

livelihood assets. This study using quantitative and qualitative methods with data 

collected through questionnaire form, interviews and observations. A total of 103 

respondents involved consisting of family heads and experienced living in their old 

village and GRID. Other than that, the quantitative data analyzed using descriptive 

statistics method with the data presented in the form of frequency, mean and 

graph. Whereas, the qualitative data analyzed using the narrative analysis 

methods. The results showed that after the partidpants moved to GRID the non­

agricultural activities became more important and the agricultural activities 

remained their main activity in both areas. Furthermore, the finding also shows the 

positive impact on physical assets such as the provision of consistent infrastructure 

fadlities and the impact on human assets such as improving the education of young 

people. On the other hand, the GRID Program also has given a negative impact on 

natural assets such as loss of access to forest resources and land ownership. 

Overali the use of the Sustainable Livelihood Approach (SLA) to identify 

resettlement impacts has helped to see overall the GRID's impact on the 

participants' to the livelihood assets. 

BAB 1 

PENDAHULUAN 

1.1 Pengenalan 

Pada masa kini pembangunan luar bandar merupakan satu isu yang sering menjadi 
perdebatan di peringkat global. Perdebatan tersebut sering berkaitan dengan 

penduduk terlibat, pihak pemerintah dan alam sekitar di sesebuah kawasan. 

Pembangunan dalam skala yang besar terutama di kawasan luar bandar seperti 

pembinaan empangan, pewartaan hutan simpan dan pembangunan untuk kawasan 

pertanian telah mewujudkan satu fenomena iaitu penempatan semula penduduk. 
Pelaksanaan sesebuah program penempatan semula merupakan satu perancangan 
daripada pihak yang mentadbir sesuatu kawasan untuk membangunkan satu 

penempatan yang baru untuk penduduk yang terlibat dalam pembangunan. 

Di peringkat global, terdapat beberapa program penempatan semula telah 

dijalankan untuk memindahkan penduduk. Antara contoh program penempatan 

semula yang telah dijalankan ialah penempatan semula pelarian oleh UNCHR. 

Penempatan tersebut telah memberikan beberapa cabaran kepada peserta yang 
terlibat kerana mereka perlu beradaptasi dengan tempat baru seperti budaya, 

bahasa clan sosial yang sangat berbeza dengan tempat asal mereka. Selain itu, 

negara-negara asia juga tidak ketinggalan untuk menjalankan penempatan semula 

penduduk seperti negara Indonesia telah melakukan penempatan semula penduduk 

seperti di Banda Aceh Indonesia untuk memindahkan penduduk yang terkesan 

akibat bencana Tsunami pada tahun 2004. 



Seterusnya, di peringkat negara Malaysia terdapat beberapa program 
penempatan semula penduduk yang telah dilaksanakan untuk membangunkan 

penduduk di kawasan luar bandar. Penempatan semula FELDA dan Rancangan 

Pengumpulan Semula Orang Asli merupakan antara penempatan semula yang 
bertujuan untuk membasmi kemiskinan dan membangunkan sosioekonomi 

penduduk di kawasan luar bandar. Manakala, dalam konteks Sabah pula juga tidak 
ketinggalan untuk menjalankan program penempatan semula penduduk bagi 

membantu membangunkan kawasan luar bandar. Terdapat beberapa agensi yang 
telah dipertanggungjawabkan untuk melaksanakan program tersebut seperti 
Jabatan Perhutanan, Jabatan Pertanian dan Sabah Land Developement Board 

(SLDB). Skim rancangan Sungai Manila Sandakan, Skim Rancangan Apas Balung 

dan Penempatan Semula Gana merupakan antara program penempatan semula 

penduduk yang telah dilaksanakan. 

Pelaksanaan sesebuah program penempatan semula penduduk sama ada 
di peringkat global ataupun dalam negara telah memberi kesan sosial, ekonomi dan 

alam sekitar kepada penduduk yang terlibat. Misalnya, Asian Deve%pement Bank 

(1998) menyatakan kesan penempatan semula penduduk melibatkan kehilangan 

aset fizikal dan bukan fizikal, termasuk rumah, komuniti, tanah, sumber yang 

mendatangkan pendapatan, kawasan budaya, struktur sosial, jaringan dan 

hubungan, dan identiti budaya. Keadaan tersebut menyebabkan kehidupan peserta 

telah terganggu setelah mereka berpindah ke kawasan penempatan yang baru. 

Justeru itu, adalah penting untuk melakukan penilaian pelaksanaan sesebuah 

program penempatan semula penduduk untuk meminimumkan kesan negatif 
kepada penduduk yang terlibat. 

Selaras dengan trend global pada masa kini, pembangunan mampan telah 

menjadi satu perkara yang penting yang telah diperjuangkan di kebanyakan 

negara-negara di dunia untuk mengatasi masalah yang wujud akibat daripada 

pembangunan dalam skala yang besar terutamanya di kawasan luar bandar. 

Konsep pembangunan mampan telah diperkenalkan setelah Laporan Brundtland 

diterbitkan pada tahun 1987. Pembangunan mampan merupakan satu konsep yang 

menekankan pembangunan yang dijalankan pada masa kini tidak mengganggu 
keupayaan generasi pada masa hadapan untuk memenuhi keperluan mereka 

(WCED, 1987). Seterusnya, konsep ini telah berkembang pada tahun 2015 dan 
kenali sebagai agenda pembangunan mampan 2030 dan menekankan 17 matlamat 

pembangunan mampan yang utama. 

Seterusnya, satu pendekatan telah diperkenalkan yang berkaitan dengan 

pembangunan mampan iaitu Sustainable Livelihood Approach (SLA). Department 

for International Developement (DFID) merupakan satu agensi yang sering 

menggunakan pendekatan ini sebagai metodologi untuk mengkaji pembangunan 

mampan. Pendekatan ini digunakan untuk mengenal pasti, merancang dan menilai 
inisiatif baru seperti projek dan program, menilai semula aktiviti sedia ada, dan 

untuk penyelidikan (Ashely dan Carney, 1999). Penggunaan pendekatan ini akan 
dapat membantu untuk memahami kesan pelaksanaan sesebuah program 

pembangunan dalam skala yang besar kepada penduduk terlibat seperti kesan 

penempatan semula kepada penduduk yang terlibat. 

Dalam konteks kajian, fokus utama ialah untuk melihat impak Penempatan 

Semula dan Pembangunan Bersepadu Gana (GRID) kepada aset penghidupan 

peserta terlibat. Kajian ini akan menggunakan SLA sebagai kerangka untuk 

memahami kajian tetapi hanya akan memfokuskan bahagian aset penghidupan 

yang terdapat dalam SLA. Justeru itu, kajian ini akan menggunakan aset 

penghidupan yang terdiri daripada lima komponen iaitu aset manusia, aset sosial, 

aset fizikal, aset alam sekitar dan aset kewangan untuk menjelaskan impak 

pelaksanaan GRID kepada peserta yang terlibat. 

1.2 Permasalahan Kajian 

Penempatan semula penduduk merupakan satu fenomena yang telah mendapat 

perhatian di peringkat global. Peningkatan penempatan semula penduduk yang 

telah berkembang pesat di seluruh dunia disebabkan oleh campur tangan kerajaan 

dalam pembangunan (Pankhurst, 1992). Pelaksanaan program-program 

pembangunan berskala besar seperti pembinaan empangan telah memandu 
kepada penempatan semula penduduk yang terjejas' akibat pelaksanaan program 

tersebut. Cernea (2000) menjelaskan pelan penempatan semula yang baik ialah 

kerajaan seharusnya bertanggungjawab kepada hak penduduk terlibat, melindungi 

kepentingan komuniti dan memberi perlindungan kepada alam sekitar. Perkara 
tersebut menjelaskan pihak kerajaan seharusnya membuat polisi dan dasar 

mengenai sesebuah pelan penempatan semula secara menyeluruh yang tidak 
hanya melibatkan kepentingan kerajaan, tetapi juga melibatkan kepentingan 
komuniti dan kelestarian alam sekitar. 

Di Malaysia misalnya, terdapat beberapa program penempatan semula 
penduduk yang telah dilaksanakan seperti penempatan semula FELDA , 
penempatan semula Orang Ash di semenanjung Malaysia dan penempatan semula 

penduduk akibat pembinaan empangan Bakun di Sungai Asap, Sarawak. Walau 

bagaimanapun, kebanyakan program penempatan semula penduduk tersebut 

bertujuan untuk memajukan sosioekonomi peserta yang terlibat atau hanya untuk 

memindahkan penduduk yang terkesan akibat daripada pelaksanaan sesebuah 

projek. Pelaksanaan sesebuah penempatan semula juga telah memberikan 
implikasi kepada golongan sasaran kerana mereka ditempatkan di luar persekitaran 

asal mereka yang kadang-kala tidak menghiraukan kelangsungan hidup golongan 

tersebut di kawasan persekitaran baru mereka (Rahimah, 2000). Keadaan tersebut 

menyebabkan kehidupan penduduk yang terlibat telah terganggu dan akhirnya 

perpindahan mereka ke kawasan penempatan semula membawa kepada impak 

yang negatif bukan sahaja kepada generasi semasa tetapi juga kepada generasi 

masa hadapan mereka. 

Sehubungan dengan itu, adalah penting untuk menilai impak pelaksanaan 

sesebuah program penempatan semula penduduk supaya dapat meminimumkan 

impak negatif kepada penduduk yang terkesan akibat daripada pembangunan yang 
berskala besar terutamanya di kawasan luar bandar. Hal ini kerana konsep 

pembangunan mampan tersebut menekankan pembangunan yang dijalankan 

haruslah memenuhi keperluan pada masa kini tetapi tidak mengganggu generasi 

masa hadapan untuk memenuhi keperluan mereka (United Nations General 

Assembly, 1987). Oleh itu, dengan melakukan penilaian tersebut akan dapat 

mengenal pasti impak pelaksanaan sesebuah program penempatan semula 

terutamanya impak negatif dan 'seterusnya membuat pembaikan sesebuah program 

penempatan semula agar matlamat pembangunan mampan dapat dicapai. 

Seterusnya, satu pendekatan yang sering digunakan untuk menilai impak 

pelaksanaan program penempatan semula ialah Sustainable Livelihood Approach 
(SLA). Pendekatan ini diperkenalkan untuk mengenal pasti, merancang dan menilai 
inisiatif baru seperti projek dan program, dan menilai semula aktiviti sedia ada. 
Salah satu bahagian yang ditekankan dalam pendekatan ini ialah aset penghidupan 

yang terdiri daripada lima aspek utama iaitu aset manusia, aset fizikal, aset semula 
jadi, aset sosial, dan aset kewangan. Hal ini kerana aset penghidupan penduduk 

merupakan salah satu aspek yang penting untuk mencapai matlamat pembangunan 

mampan. Selanjutnya, kajian-kajian yang menilai impak penempatan semula 
kepada aset penghidupan telah banyak dijalankan. Misalnya, Vilayvanh (2012) 

menggunakan aset penghidupan untuk melihat potensi penempatan semula dan 

pemulihan penghidupan bagi mencapai kelestarian penghiclupan penduduk yang 
terkesan dengan pembinaan empangan Nam Theun 2, Laos. Manakala, Peter 

(2013) pula menggunakan aset penghidupan untuk melihat status penghidupan 

semasa di penempatan semula komuniti di Nambia. 

Walau bagaimanapun, di Malaysia kajian yang dijalankan untuk melihat 
impak penempatan semula telah banyak dijalankan tetapi kajian yang melihat 

secara terus kepada aset penghidupan masih kurang dijalankan. Misalnya, kajian 

yang dijalankan oleh Zainal dan Seo terhadap penempatan semula Orang Ash 

hanya berfokus kepada isu konflik tanah adat Orang Asli. Begitu juga, dengan 

kajian yang dijalankan oleh Selvi dan Katiman (2012) yang lebih memfokuskan 

kepada isu sosial yang dihadapi oleh isi rumah setelah mereka berpindah ke 

penempatan baru iaitu Taman Permata Dengkin, Selangor. Keadaan ini 

menyebabkan ketiadaan pengelasan yang jelas untuk menilai impak sesebuah 

program penempatan semula penduduk. Justeru itu, dengan menggunakan aset 

penghidupan akan dapat memudahkan untuk menilai impak penempatan semula 

penduduk melalui pengelasan aset penghidupan seperti impak kepada aset 

manusia, aset sosial, aset fizikal, aset semula jadi dan aset kewangan. 

Oleh itu, perkara ini menarik minat pengkaji menjalankan kajian untuk 
mengetahui adakah pelaksanaan program penempatan semula penduduk telah 

memberikan impak kepada aset penghidupan (livelihood asset) peserta terlibat di 
Malaysia. Penempatan Semula dan Pembangunan Bersepadu Gana (GRID) telah 
dipilih sebagai kawasan kajian kerana penempatan semula ini merupakan program 

pembangunan luar bandar bagi penempatan semula penduduk untuk perlindungan 
hutan di Sabah (Sabah Forestry Department, 2008). Selain itu, Aset penghidupan 
dipilih kerana kajian impak penempatan semula penduduk yang melihat secara 
terus kepada aset penghidupan masih kurang dijalankan di Malaysia dan Sabah 

khususnya. Justeru itu, kajian ini dijalankan untuk mengkaji impak pelaksanaan 
Program Penempatan Semula dan Pembangunan Bersepadu Gana (GRID) kepada 

aset penghidupan peserta yang terlibat. 

1.3 Persoalan kajian 

Terdapat tiga persoalan yang telah dibentuk untuk memandu kajian ini iaitu: 

1. Apakah perubahan ke atas aktiviti sosioekonomi peserta sebelum dan 

selepas pelaksanaan Program Penempatan Semula dan Pembangunan 

Bersepadu Gana (GRID)? 

2. Adakah Penempatan Semula dan Pembangunan Bersepadu Gana (GRID) 

telah memberikan impak kepada aset penghidupan (livelihood assets) 

peserta GRID? 

3. Apakah langkah yang sesuai untuk memantapkan Program Penempatan 

Semula dan Pembangunan Bersepadu Gana (GRID) untuk meningkatkan 

aset penghidupan (livelihood assets) peserta terlibat? 

